
					Այս էջը սրբագրված է
Քայլ, որը վերահաստատելով ԱՄՆ նախագահ Վուդրո Վիլսոնի
հայ-թուրքական սահմանին վերաբերող վճռի վավերականությունը,
հետագա սերունդներին՝ այսինքն՝ մեզ, հնարավորություն է ընձեռել
հայրենիքի համար մեր իրավունքների պայքարի զինանոցում ունենալ
միջազգային իրավունքի վրա խարսխված անբեկանելի մի կռվան:

Ըստ ամերիկյան Սահմանադրության՝ ցանկացած պայմանագիր ուժի 
մեջ մտնելու համար պետք է արժանանա Սենատի հավանությանը: 
Երբ 1924թ. մայիսի 3-ին վերոհիշյալ թուրք-ամերիկյան պայմանագիրը 
մուտք է գործում Սենատ, Քարտաշյանը ձևավորում է «Ընդդեմ Լոզանի պայմանագրի ամերիկյան հանձնախումբը» (American Committee Opposed 
to the Lausanne Treaty – ACOLT), որի նպատակն էր Սենատում 
պայմանագրի ընդունումը կանխելով՝ գոնե իրավական դաշտում 
կենդանի պահել Հայաստանի Հանրապետության իրավունքները: 
Քանի որ Միացյալ Նահանգներում դեռ թարմ էին թուրքերի կողմից 
հայերի ջարդերի պատմությունների հիշողությունները, պայմանագրի
քննարկումն ու քվեարկումը հետաձգվում է գրեթե երեք տարի:

Այդ ժամանակահատվածում Քարտաշյանը գրեթե միայնակ, 
սեփական միջոցներով անում է անկարելին՝ հարյուրավոր նամակներով, գրություններով, ելույթներով, հրապարակումներով ամերիկյան
քաղաքական շրջանակներում վառ է պահում հայոց իրավունքները:

1926թ. հրատարակում է «Լոզանի պայմանագիրը, Թուրքիան և
Հայաստանը» (The Lausanne Treaty, Turkey and Armenia) ժողովածուն:
Այդ գրքում փայլուն կերպով ի մի են բերված բոլոր իրավական
հիմնավորումները, քաղաքական պարտավորություններն ու բարոյական հանձնառություններն ընդդեմ Լոզանի թուրք-ամերիկյան
պայմանագրի: Արդյունքը կատարյալ էր: 1927թ. հունվարի 18-ին
Սենատը մերժում է հավանությունը տալ հիշյալ պայմանագրին:
Ավելին, որպես մերժման հիմնական պատճառ նշվում է Թուրքիայի
կողմից Վիլսոնի իրավարար վճռի չկատարումը:

Պայմանագիրը Սենատում ևս մի քանի տարի առկախ մնալուց
հետո՝ 1934 թ. հունվարի 16-ին, ետ է ուղարկվում նախագահական: Վահան Քարտաշյանն իրականացրել էր իր կյանքի մեծագույն առաքելությունը՝ իր հայրենիքի համար ապահովել էր հայրենատիրության պայքարի իրավական խարիսխը: Նա այլևս կարող էր ավարտել երկրային ուղին:

